
Naalakkersuisut matumuuna Inatsisartut suleriaasianni § 33 naapertorlugu 

aalajangiiffigisassatut siunnersuut manna saqqummiuppaat: 

 

 

Namminersorlutik Oqartussaniit umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaat pillugu peqqussutip akuerineqarnissaa pillugu  Inatsisartut 

aalajangiiffigisassaattut siunnersuut 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

1. Tunngavilersuut 

Angallatikunik piiaasoqarniartillugu, amerlanertigut Namminersorlutik Oqartussat 

aningaasartuutinut attuumassutilinnut akiliisussanngortinneqartarput. Pingaartumik 

angallatikup piginnittua Naalakkersuisunit nassaarineqarsinnaatinnagu aningaasartuutit 

akilerneqartarput. Angallataatilik akiliisinnaajunnaarsimappat, angallataatiminillu 

qimatsiinnarsimappat angallatikumik peersinissamut aningaasartuutit angallataatilimmut 

akilersinnissaat aammattaaq ajornakusoorsinnaavoq.  

 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoqarfik naliliivoq, angallammik piginnittut angallatikup peernissaanut 

sillimmasiissuteqarnissannik pisussaaffilerneqarpata akiliisitsiniartarnermi unammilligassat 

oqinnerulersinnaasut. Umiartorneq pillugu inatsimmi kapitali 8a angallatikunut 

sillimmasiissuteqarnissamut piumasaqaammik imaqarmat, umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaat pillugu peqqussutip akuersissutigineqarneratigut Namminersorlutik 

Oqartussat kapitali atuutsilersinnaavaat. 

 

Angallat atorunnaarnikoq umiarsualiveqarfimmiit peerneqanngikkat umiarsualivimmi 

angallattut artorsartinneqarnerat annertusitinneqarsinnaavoq. Tamatuma peqatigisaanik 

angallatikut angallannermi isumannaassutsimut ulorianartorsiortitsipput. Peqqussutip 

atuutsinneqalerneratigut pisortat angallatikunik piiaasarneranni suliani sullissinerit 

sukannernerulersinneqarnissaat Naalakkersuisoqarfiup naatsorsuutigaa. Peqqussutip 

atuutilernerata kingorna angallatikut sukkanerusumik peerneqartalernissaat 

naatsorsuutigineqarsinnaavoq. 

 

2. Peqqussutip imaa 

Peqqussutip umiartorneq pillugu inatsimmi kapitali 8 a atuutsilersissavaa. Kapitali 

angallataatillit angallatikumik peersinissamut akisussaaffeqarneranut (§§ 166-167), 

angallatikumut sillimmasiinissamut piumasaqaammik (§ 168), sillimmasiinermut 

uppernarsaammik tunineqarnissamut (§ 169), angallatit angallatikunut sillimmasiissummik 

atuuttumik peqaratik angalaqqusaannginnerannut (§ 175) kiisalu angallatikunik piiaanissamut 

akisussaaffeqarnermut killiliussat pillugit aalajangersakkanik imaqarpoq. 

Peqqussummi angallatinik 20 bruttotonnage sinnerlugu angissusilinnik piginnittut 

angallatikunut sillimmasiissummik atuuttumik peqaratik angalanissaat inerteqqutigineqarpoq. 

Inerteqqut unioqqutinneqarpat imarsiornermut inatsimmi § 514 naapertorlugu pillaatitut 

akiliisitsisoqarsinnaavoq. Imarsiornermut Aqutsisoqarfik Umiartorneq pillugu inatsimmi § 515 

b naapertorlugu inerteqqut naapertorlugu nakkutilliinissamut piginnaatinneqarpoq.  

 

Peqqussummi aalajangersakkat immakkut angallatit angallatikullu umiarsualivinniittut 

peerneqartarnerat pillugu Inatsisartut inatsisaannut (nr. 43, 23. novembari 2017-imeersoq) suli 

atuuttumut uniuutinngillat. 2017-imi ukiakkut ataatsimiinnermi imm. 108-p suliarineqarnerani 

sanaartornermut ataatsimiititaliap inassutigaa, nunami namminermi umiarsualivinniit 

imartaniillu umiarsuarnik angallatikunillu piiaanermut aningaasartuutit matussuserniarlugit 

sillimmasiisussaatitaanermik atuutsitsisoqalersinnaanersoq misissorneqassasoq. 

Naalakkersuisut angallatikunik piiaanissamut sillimmasiisussaatitaanermik 

atuutsitsilersinnaanermut periarfissanik ingerlaavartumik misissuisimapput, naalagaaffimmilu 

oqartussaasunik oqaloqateqareernerminni naliliipput, imarsiornermut inatsimmi kapitali 8 a-p 

atuutsinneqalerneratigut sillimmasiisussaatitaaneq atuutsinneqalertariaqartoq. 

Atuutsitsilernissaq:  

Inatsisartut aalajangiiffigisassatut siunnersuut manna akuerissappassuk, 

Inuussutissarsiornermut Ministereqarfiup peqqussutip Kalaallit Nunaannut atuutilernissaanut 

alloriarfissaq tulleq isumagissavaa. Umiartorneq pillugu inatsisip allanngortinneqarnissaanut 

inatsisit assigiinngitsut Kalaallit Nunaannut atuutilersinneqarnissaa pillugu peqqussut 

akuerineqaruni 01.01.2027-mi atuutilissaaq.  

 

Pisortanut aningaasatigut allaffissornikkullu kingunerisassai 

Peqqussut akuerineqassappat, tamanna angallatikunik piiaanermut ikinnerusunik 

aningaasartuuteqartoqalissasoq Naalakkersuisut naatsorsuutigaat. Naalakkersuisut ukiumut 

angallatikunik piiaanermut aningaasartuutinut millioner koruunerpassuarnik akiliisarput. 

 

Inuussutissarsiortunut namminersortunut aningaasatigut allaffissornikkullu 

kingunerisassai 

Peqqussutip atuutilernerani 20 bruttotonnage-nik annerusunilluunniit angissusilinnik 

angallataatillit angallatikunut sillimmasiissummik atuuttumik sillimmasiinissamut 

pisussaaffilerneqassapput.  

Tamatuma saniatigut 300 bruttotonnage-nik anginerusunilluunniit angallataatillit 

sillimmasiinermut uppernarsaammik, sillimmasiissutip atuunneranut uppernarsaatissatut 

pissarsisimasussaapput. Angallataatillit Imarsiornermut Aqutsisoqarfiup uppernarsaammik 

suliaqarneranut atatillugu allaffissornermut akitsuummut annikinnerusumut akiliinissaq 

naatsorsuutigisinnaavaat. 

 

Innuttaasunut aningaasaqarnermut allaffissornermullu kingunerisassat  

Peqqussutip atuutilernerani innuttaasut 20 bruttotonnage-nik annerusunilluunniit 

angissusilinnik angallataatillit angallatikunut sillimmasiissummik atuuttumik 

sillimmasiinissamut pisussaaffilerneqassapput.  

Tusarniaaneq 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoqarfiup 7. apriili 2026-miit 7. maaji 2026-mut Umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaa pillugu peqqussut Naalakkersuisut imarsiornermut ataatsimiititaliaat, 

kiisalu Naalakkersuisut tusarniaanernut iserfissiaat aqqutigalugit tusarniaassutigaa. 

Tamatuma kingorna tusarniaanermi najoqqutassiat kommuninut tamanut 16. juuli 2026-miit 

31. aggusti 2026-mut tamanut ammasumik tusarniaassutitut nassiunneqarput. 


